
Nanoteknologia, “Atom by atom” biltzar irekia
Zientzia nola eraikitzen den gertutik ezagutzeko aukera, atomoz atomo

Harold Kroto Nobel saridunaren hitzaldiak hasi du hainbat zientzialari jendaurrera ekarriko dituen 'Atom by atom' biltzarra

Gizateriaren iraupenerako, hezkuntzaren beharra azpimarratu du Krotok 

Irune Lasa - Donostia 
Lehen hizlariaren abileziaren erdia erakusten badute gaur eta bihar Atom by atom biltzarrean jendaurrean arituko direnek, gozatu ederra hartuko dute entzuleek, eta biltzarraren beraren leloa Goza ezazu zientziarekin egiazkoa izango da. Atzo biltzarraren irekiera ekitaldian jostagarri, gertuko eta alai aritu zen Harold Kroto. Zientzia, gizartea eta iraunkortasuna zituen hizpide eta haietaz aritu zen, eta zientziaren beste hainbat aurpegiez ere. 

Denbora guztian pantailako aurkezpenarekin jokoak egiten, zientzialari zergatik bilakatu zen esplikatzen hasi zen: «Nik Superman izan nahi nuen», eta txikitako bere argazki batean kaparekin agertzen zen pantailan. Gero, aktore izatea pentsatu omen zuen, eta bere gaztetako argazkia agertu zen pantailan, Shakespeareren Henry IV-aren antzezpenaren une batekoa. «Baina ikusten duzue nire ondoan (argazkian) dagoen hori? Ez da bada ni baino askoz ederragoa, baina... Hori bai, nik ere haren elastikoa daukat», eta ikusleen algara artean, Kimikako Nobel sariak alkandora horia erantzi zuen, Donostia 2016an Kultur hiriburu izatea sustatzen duen elastiko beltza agerian utziz, bere adiskide eta ikaskide Ian McKellenek Zinemaldian erakutsitakoaren berdin-berdina. 

Ez argazkigintza, ez ingeniaritza, ezta diseinu grafikoa ere; azkenean zientziak irabazi zuen Kroto. Eta zientziak XXI. mendean lortu dituenez eta lortuko dituenez aritu zen, ingenieritza genetikoa edota nanoteknologia adibide. Ildo horretan, orain gutxira arte euren kabuz garatu diren zientziak, biologia, fisika, kimika... XXI. mendean elkarlanean hasi direla azpimarratu zuen: «Azken finean, hizkuntza berbera hitz egiten dugu». 

Zientzia aplikatuak bai baina oinarrizko zientzia sustatzea ere ezinbestekotzat jo zuen, ideia eta kontzeptuak nondik agertuko diren jakiterik ez dagoelako. Berea izan daiteke horren adibidea:1996an eman zioten Harold Krotori eta beste bi ikerlariri Kimikako Nobel saria, fulerenoak aurkitzeagatik. Karbono hutsez osatutako molekulak non eta espazioan aurkitu zituzten. «Bai egia da, orain erregaien inguruko zientzia aplikatuetan erabiltzen direla, baina oinarrizko zientzian dute jatorria». Ildo horretan, Margaret Tatcherren gobernuak oinarrizko zientziari ematen zitzaion dirua erdira nola murriztu zuen gogorarazi zuen, eta murriztutako erdi hori, jada zientziako laguntzen %85 jasotzen zuten zientzia aplikatuetara joan zen. «Hondamendi bat izan zen». 

Zientzia eta erlijioa ere hizpide izan zituen, Bertrand Russell, J.B.S. Haldane... eta AEBetako museo kreazionista baten irudi beldurgarriak ere erakutsi zituen. Hezkuntzak ahalik eta askeena, doktrinamendurik gabekoa izan behar duela defendatu zuen. «Hainbatetan pentsatzen dut, zenbateraino dugun gure seme-alabei bidea hainbesteraino markatzeko eskubidea». 

Hezkuntzaren ildo horretatik, hitzaldiko beste une jostarietako bat iritsi zen. «Izan ere, zein erreferentzia dituzte oraingo gazteek zientzialariei buruz? Ez zen hau izan Erlatibitatearen Teoria asmatu zuena!». Eta pantailan Albert Einsteinen argazki ezagunenak ageri ziren, ile urdinak harrotuta. «Hau zen Erlatibitatearen Teoriaren asmatzailea! (Einsten gaztea pantailan). Inoiz ez dizkigute zientzialari gazteak erakusten! (Tom Cruise pantailan) Eta hori zientzialaria ez, zientziologoa da...». 

Nola ez, ingurumenaz eta arma atomikoekin arriskuan ikusten duen gizateriaren iraupenaz ere hitz egin zuen. Eta Bakearen Nobel sariduna izan zen Joseph Roblaten hitzak erabili zituen: «Gogoratu zure gizatasuna eta ahaztu gainerakoa». 

 Zer da nanomundua? Zer da nanometro bat?

Metro baten mila milioirenaz ari gara nanometroaz hitz egitean. Hots, milimetro baten milioirenaz. Giza ilearen diametroak ehun mila nanometro ditu, eta euro txanpon baten ertzak milioi bat. Eskala horretan, materiaren propietateak -gogortasuna, malgutasuna, eroankortasuna...- erabat aldatzen dira. 

Zientziaren inguruko jakintza eta askatasuna


«Zientzialarien eginbeharra arrazionaltasuna eta pentsamendu askatasuna defenditu eta zabaltzea da», esan zuen atzo Pedro Miguel Etxenikek biltzarraren irekieran. DIPCko eta CIC nanoguneko presidentearen ustez, aurkikuntza zientifikoen, kontzeptu berrien eta asmakizunen etorrerak zuzenean eragiten dute gizakien ongizatean eta garapenean baina ezjakintasunetik nekez eman dakieke erantzuna haiek sortutako kezka etikoei. Kultura zientifikoa handitu beharra dagoela esan zuen Etxenikek, «zientifikoki behar bezala informatutako gizartea libreagoa delako». EAEko lehendakari Patxi Lopezek ere askatasuna izan zuen hizpide. «Politika zientifikoak herri politika izan behar du». 

CIC Nanogune ikur gaztea Euskal Herrian 


Puntako ikerketa zentro honen eskutik etorri da Atom by Atom biltzarra, bere helburuetako bat baita nanozientzia eta nanoteknologiaren inguruko jakintza gizarteratzea. Donostiako Ibaeta auzoan dagoen 6.000 metro koadroko zentroa urtarrilean inauguratu zen, eta oraingoz bost ikerketa talde osatu ditu.  


Heinrich Rohrer - Fisikako Nobel sariduna

Atomoak banaka ikusteko modua ematen duen tunel efektuko mikroskopioaren asmatzaileetako bat da fisikari suitzarra.

«Gorroto dut mugei buruz pentsatzea; mugak gainditzeko dira»

I. Lasa Donostia


Ingelesak alemanaren itxura guztia hartzen du suitzar honen hitzetan. Heinrich Rohrer (Sankt Gallen, 1933) nanoteknologiaren aitzindarietako bat da,eta ziurrenez, etorkizuna imaginatzeko duen gaitasunak izango du horretan zerikusia. 

Sakelako telefonoan grabatuko dizut elkarrizketa: grabagailu digitala galdu egin dut eta… Horrelako tramankuluak gero eta txikiagoak dira. Txikiegiak! 

A bai! Baina hori nanoteknologiatik haratago doa. Horrelako gauzak oso baliagarriak dira alde batetik, baina bestetik ez dira batere erabilgarriak. Hatz handiak ditugunontzat adibidez.... Ez dauka zentzurik! Interfazea da kontua. Nanoteknologiak gauza txikiagoak ahalbidetzen ditu tramankuluaren barnean, baina hori bai, interfazeak gizakiarentzako egokia izan behar du. 
Zein da edo izango da nanoteknologiaren muga? 
Gorroto dut mugei buruz pentsatzea, beti aukerei buruz pentsatzen saiatzen naiz. Mugak gainditzeko daude hor. Mugak erronkak dira, hori da zientziak mugak ikusteko duen modua. Gauzak guztiak egin daitezke, egin ezin daitekeela frogatzen duzuna ezik; eta normalean, hori frogatu dezakezula pentsatzen duzunean, oker zaude. Pentsa adibidez superkonduktibitatean. Orain 25 urte muga 27 gradotan zegoen, eta ikusi zuten muga hori ezartzen zuen froga erabat okerra zela. Guk tunel efektuko mikroskopia asmatu genuenean ere, jendea burubelarri zegoen horrelakoak ezinezko zirela frogatu nahian, indeterminazio harremanekin, adibidez. Bi urte geroago kontrakoa publikatuko zen. 
Adibidez, lortuko da Pendryk proposatzen dute ikusezintasuna? 
Berriz ere mugak… nire eginkizuna mugetatik haratago begiratzea da. Eta horren bila joatea. 
Nanoari buruz hitz egiterakoa iraultza aipatzen da. Iraultzaren hastapenean gaude oraindik? 

Egiazko iraultzak hasieran bakarrik dira iraultza. Hartu mikroelektronika: transistorearekin abiatu zen 1947an edo. Orduan jendea ez zen konturatzen zenbateraino izango zen gaur zaigun adina baliagarri. Hortik aurrerako bidea iraultza baino gehiago eboluzioa izan da. Esan nahi dut, mikroelektronikaren iraultzan eta teknologia berrien iraultzan, bietan, transistorea dago hasieran. Hark egin ditu posible. Eta bide horretan, orain, nanoteknologiarekin eta nanoosagarriekin gauza horiek txikiagoak eta iraupen luzeagokoak egin ditzakegu. Hori bai, elektroknika molekularraz ari garenean, zerbait berriaz ari gara, modu desberdinean dabilelako. Imagina dezakezu, ez dakit nola egingo den baina, molekula horiekin nolabaiteko…, ez dut konputagailua esan nahi…, adimen bat egitea, funtzio anitz egin ditzakeena aldi berean, erabat berria izango den moduan konputatuko duena. Hori jauzi handia izango da. Egia da ez dakigula nola arraio egin daitekeen, baina nik ikus dezaket. 

Baina zein da nanoteknologiaren abiapuntua? Esan daiteke momentu jakin batean sortu zela? 

Ez, garapen bat izan da, zientziaren garapena txikiagotik txikiagora joan denean. Hori bai, txikiagotik txikiagorako eta are txikiagora bide hori ez da jarraikorra. Har dezagun transistorea berriz. 13 nanometroko transistoreak egiteko gai gara baina molekulak ez dira ‘eskalableak’ eta ezin duzu miniaturizatu... 

Bustitzen ez diren jantziak, zikintzen ez diren azalerak, gaitzak barnetik erasotzen dituzten sendagai garraiatzaileak... nanoteknologia sekulakoak lortzen ari da. 

Bai, baina baditu bere arriskuak ere. Adibidez, nanohautsa… birikentzat kaltegarria izango da amiantoa bezala? Hori da aztertzen ari garen gauzetako bat. Zein da halakoen biokonpatibilitatea. Aseguru etxeak ere horrekin kezkatuta dabiltza. 
Oztopoa izan daiteke hori? Zein da oztopo nagusia nanoteknologiarentzat? 

Ez dago halako oztopo handirik, eta nire ustez, oztopoek irtenbide dotoreagoak sortzen dituzte. 
Eta ikerketarako behar den dirua? 

Beharbada ez da hainbeste diru behar, ohiko konputazioak eta konputazio kuantikoak gauza erraztuko dituela uste dut. Agian garunetan inbertitu behar da, hardwarean baino gehiago. 
Gero eta gutxiago dira zientziara jotzen duten ikasleak. 
Kalitatea kopurua baino garrantzitsuagoa da; etor daitezela argienak. Ikusten da zientziara etorri ez eta finantzetara joan direnak ez zirela oso argiak. 

